
Ezkontza homosexuala: eskubidea ala mehatxua? 

Koldobike Mujika Sergio Iñiguez  (gehitu-ko koordinatzaileak) 

Kode Zibila, ezkontzari dagokionean, aldatzeko lege-proposamenak sexu bereko bikotekideei elkarrekin ezkontzeko aukera emango die, bikote heterosexualen ezkontzaren baldintza berberetan homosexualok mendetan jasandako bazterketari amaiera emango dio, Diputatuen Kongresuan onetsiz gero. Baina, homosexualok mendetan jasandako, batez ere, homosexualitatearen duintasuna aitortuko du. 

Dena den, badira alderdi atzerakoiak, Hierarkia Katolikoaz gain, pertsona guztiok eskubide berberak izan ditzagun nahi ez dutenak, eta ahal duten guztia egiten ari dira, hori eragozteko.Duela gutxi, Diputatuen Kongresuan lege-proposamenari Alderdi Popularrak eta Unió Democratica de Catalunyak ezarritako osoko zuzenketak eztabaidatu eta, zorionez, atzera bota ziren. Beraz, lege-proposamenak aurrera egin du eta hil honen 21ean Kongresuko plenoan bozkatuko da eta, okerrik gertatu ezean, onetsi egingo da.Aipatutako bi alderdi horiek bikotekide homosexualen lotura arautzearen aldekoak badira ere, ez dute arautze hori ezkontzaren bidez egitea onartzen, eta, beraz, ezkontza izena hartzea, «haren hondamena» ekarriko bailuke; ezta senar-emazteek dituzten eskubide berberak izan ditzaten ere, besteak beste, adoptatzeko eskubidea.Diskriminazioaren aurka dagoen edonork onartezina deritzo bereizkeria egiteari, lege aitzinean «haiek» eta «gu» bereizteari, alegia; eta are gutxiago, orientazio sexualagatik, hiritar talde bati eskubide gutxiago emateari. Sexu bereko pertsonen arteko loturarako bestelako formula sortuz gero, gay eta lesbianok gutxiagotzat hartuak izateko kinkan jartzen gaitu, eta, hortaz, lege bereziak behar ditugun mezua zabalduko litzateke. Horrela egin zen emakumee- kin, horrela egin zen beltzekin.Demokrazian herritar gara eskubideen jabe garen aldetik, besteen pareko. Zentzu horretan, gay eta lesbianok erabateko herritartasuna erdietsiko dugu ezkontzeko eskubidea, heterosexualek dituzten eskubide eta betebehar berberetan, lortutakoan. Ez dago zentzuzko arrazoirik, gure loturari ezkontza izena galarazteko, ezta haren ondorioak ere, esaterako, adopzioa.Urte gutxi barru, zentzugabekeria irudituko zaigu pertsona multzo bat ezkondu ezin izana, orain andrazkoek boto eskubidea erabili ezin izana edo kargu publikoetan egon ezina, bidegabekeriatzat jotzen dugun bezala.Badira sektore kontserbadoreak lege-proposamenaren konstituzionaltasunaz zalantzak dituztenak. Konstituzioaren 32.1 artikuluak, ezkontzari dagokiona, hauxe besterik ez du esaten: «Bai gizonak eta bai emakumeak berdintasun juridiko osoz ezkontzeko eskubidea dute». Horri buruz zera esan behar dugu: hasteko, gizabanakoaren eskubidea dela, hau da pertsonena, gizona izan edo emakumea izan. Bigarrenik, ez du, inolaz ere, esaten ezkontzak «gizona eta emakumearen artean» izan behar duenik. Egiten duen bakarra da gizonen eta emakumeen arteko berdintasun juridikoa bermatu. Izan ere, Konstituzioa onetsi zenean, emakumeek, bereziki, emakume ezkonduek diskriminazio legalak pairatzen zituzten, esaterako, edozein egintza juridiko egiteko senarraren baimena behar izaten zuten; eta haiekin amaitzea zuten helburu. Une honetan eztabaidatzen ari den Kode Zibilaren erreformak egiten duena da ezkontzeko eskubide konstituzionala, orain arte galarazita zuen pertsona multzo bati zabaltzea.Bestalde, aipaturiko artikulua interpretatu behar da konstituzioaren 9.2 artikuluarekin bat etorriz, behartzen baititu botere publikoak, askatasuna eta berdintasuna benetakoak eta eraginkorrak izan daitezen, baldintzak sortzera, baita hura gauzatzea eragozten duten oztopoak baztertzera ere.10.1 artikuluak ere, honela dio «pertsonaren duintasuna... eta nortasunaren garapen librea». Homosexual batek nola uler litzake bere duintasuna eta bere garapen askea, maite duen pertsonarekin ezkontzerik ez badu? 

Alderdi atzerakoien beste argudioetako bat hauxe da: legea onesteak «ezkontzaren hondamena ekarriko du». Gogorarazi nahi diegu ezkontza-instituzioak, historian zehar, hainbat aldaketa izan dituela, haren izaera eta xedeak aldatu dituztenak; hala nola: ezkontza erlijiosoa derrigorrezkoa izatetik era zibilean egitera pasatu zen; banaezina izatetik banatzeko aukera izatera, dibortzioaren bidez; azken helburua umeak edukitzea nahitaezkoa izatetik aukera izatera; emaztea senarraren mende egotetik bi ezkontideek eskubide berberak izatera. Eta, azken urratsa, onartzear dagoen Kode Zibilaren erreforma, zeinak homosexualek ezkontzeko eskubidea jasoko baitu. Beraz, ezkontza ez da aldaezina izan, aitzitik, gizartearen araberako aldaketak izan ditu.Ezkontza denon eskubidea da (Konstituzioko 32. artikuluak jasotzen du), eta ez batzuen pribilegioa. Bikote heterosexualena bakarrik izanak ez du zertan eragotzi besteengana zabaltzea. Bestela, emakumeok ez ginateke eskubideen jabe izango, boto eskubidearena, kasu. 1931ko urriaren 1ean, emakumeentzako boto eskubidea onartu zenean, talde handi batek haren aurka egin zuen, argudiatuz, politika gizonaren eginkizuna zela. Halaber, emakumeok ez genuke ezkontzaren barruan eskubide legalik izan behar, orain gutxi arte, gizonenak soilik baitziren. Baina egun botoa ematen dugu, berdintasun legala dugu eta ez da ezer hutsaldu, ezkontza ez da hondatu, bidezkoagoa egin da, soilik.Eta hori da lege-proposamenak egingo duena: orientazio sexualean oinarritutako bazterketa historikoari amaiera eman eta gay eta lesbianok ezkontzeko eskubidea onartzea. Aurrerapauso honen aurrean, ezkontza izenaren kontra egiten dutenek jakin dezaten, oinarrizko eskubideekin, hau horietako bat da, ez dela jolasten; eta, bestetik, sinesmen erlijiosoak, norberarenak direla, eta eskubide zibilak bermatuko dituen legeak egiterakoan, gizarte osoarentzat direla, fededun zein ez-fededun, eta, beraz, ezin dutela ideia erlijiosoen eraginpean egin eta, are gutxiago, inposatu, arlo pribatuko kontua izanik, bestalde.Mendebaldeko gizarteetan gero eta pisu handiagoa dute honako balioek: diskriminazioaren kontrakoa, justizia eta duintasuna. Horiek bermatzeko egiten dira legeak. Gay eta lesbianak ezkontzeko eskubidearen kontra egiten dutenek herritar talde bat baztertzeaz gain, historiak aurrera egin dezan oztopoak jartzen dituzte, eta hark betiko utziko du idatzita PPk eta UDCk berdintasunaren eta justiziaren kontra egin izana. Tristea, benetan, haientzat historian horrela azaldu behar izatea. 
